
IN MEMORIAM

PROF. DR. LENKA ROSENBERG-KLJAIĆ
(1927-2008)

Dana 19.05.2008.godine nakon kratke i teške 
bolesti preminula je prof.dr.Lenka Rosenberg-
Kljaić, profesor patologije u mirovini, prvi načelnik 
Zavoda za patologiju UKC Tuzla i šef Katedre 
za patološku anatomiju  Medicinskog fakulteta 
Univerziteta u Tuzli.  
Prof.dr.Lenka Rosenberg-Kljaić rođena je 1927.
godine u Budimpešti. Početak Drugog svjetskog 
rata zatekao ju je kao učenicu Gimnazije u Osijeku, 
odakle je zajedno sa porodicom odvedena u 
koncentracioni logor Aušvic, a zatim transportovana 
i u druge koncentracione logore. Nakon završetka 
Drugog svjetskog rata i oslobođenja vratila se u 
Osijek, gdje je i maturirala. Obrazovanje je nastavila 
na Medicinskom fakultetu Univerziteta u Zagrebu 
gdje je i diplomirala 1953. godine. Govorila je 
nekoliko stranih jezika njemački, mađarski i 
engleski, a služila se i stručnom literaturom na 
francuskom i ruskom jeziku.
Radni vijek počela je kao ljekar pripravnik u 
Opštoj bolnici u Vukovaru i Osijeku. Od 1956. do 

1960. godine radila je kao asistent na Institutu za 
patologiju Medicinskog fakulteta Univerziteta u 
Sarajevu.  Specijalizaciju iz patološke anatomije 
završila je 1957. godine. Dolaskom u Tuzlu 
1960. godine osnovala je Službu za patološku 
anatomiju u Opštoj bolnici, kasnije Regionalnom 
medicinskom centru „Dr Mustafa Mujbegović” u 
Tuzli. Pod njenim rukovodstvom Služba je prerasla 
u Zavod za patologiju u kojem je obavljala dužnost 
načelnika, neprekidno do odlaska u mirovinu. 
Prof. Kljaić je bila jedan od inicijatora pokretanja 
kao i prvi, glavni i odgovorni urednik stručnog 
časopisa RMC-a ”Acta Medica Saliniana”. Veliki 
doprinos dala je i pri osnivanju Medicinskog 
fakulteta u Tuzli, na kojem je jedno vrijeme vršila 
dužnost šefa Katedre za anatomiju, a od 1978/1979. 
školske godine prvog predavača i šefa Katedre 
za patološku anatomiju. Doktorsku disertaciju iz 
oblasti perinatalnog šoka odbranila je 1973. godine, 
a 1978. godine je izabrana u zvanje vanrednog 
profesora.   
Odlazak u mirovinu 1982. godine nije prekinuo 
njenu vezu sa strukom i želju da pomogne u 
edukciji  mlađih kolega. Od 1994. godine do 1999. 
godine pružila je značajnu, nesebičnu pomoć u 
održavnju kontinuiteta i izvođenju nastave na 
Katedri za patološku anatomiju po ćemu će ostati 
zapamćena među generacijama studenata iz ovog 
perioda. 
Profesoricu Kljaić pamtit ćemo po profesionalnom 
odnosu i neiscrpnom znanju koje je nesebično 
dijelila svojim bliskim saradnicima i mlađim 
ljekarima. Posjedovala je ogromnu energiju, 
predanost radu i pravednost što je sav njen posao 
održavao u gotovo savršenom redu. Postavila 
je osnove za razvoj patologije u Tuzli i time 
omogućila dalji napredak i razvoj ove zahtjevne i 
vrlo važne dijagnostičke oblasti medicine.   
Od cijenjene Profesorice Kljaić zajedno sa njenom 
kćerkom Sašom, kolegama i prijateljima oprostili 
smo se uz veliko hvala za sve čemu nas je 
naučila.  

